
তিনি প্ৰহৰেকমান সমৰ কৰিলা।

গদাৰ কোবত তাৰ গাৱে বিহৰিলা॥

অসুৰৰ গাৱে ৰুধিৰৰ বহে নদী।

তথাপিতো ভীমক থৈলেক শূলে বিন্ধি॥ ১৭৩

মৃতকৰ প্ৰায় ভৈল বীৰ বৃকোদৰ।

ৰুধিৰে দগধ অতিশয় কলেৱৰ॥

নচলয় ভৰি হাত নিশ্বাস কাঢ়য়।

সেহি বেলা শশধৰ ভৈলন্ত উদয়॥ ১৭৪

পাছ গুচি জঙ্ঘাসুৰ উঠিলন্ত ৰথ।

অনন্তৰে নকুল ভৈলন্ত কিছু সুস্থ॥

সেহি বেলা পূৰ্ণিমা সাৰথি নকুলৰ।

আজুৰিয়া শেলপাত লৈলা হৃদয়ৰ॥ ১৭৫

নকুলেও সুস্থ হুয়া বসিলা ৰথত।

অৰ্জ্জুন ভীমক দুই নেদেখি আগত॥

সহদেৱ সমে দুই আসিলন্ত তথা।

শুনা মহাৰাজ পাছে যেন ভৈল কথা॥ ১৭৬

ভীমক বিচাৰি চাৰি বীৰ চলি গৈলা।

পৰি আছে ভীমসেন দূৰতে দেখিলা॥

সমীপ চাপিলা যায় মনে শোক কৰি।

কাঢ়িলন্ত শূলপাত চাৰিয়ো আজুৰি॥ ১৭৭

উঠিয়া বসিলা ভীম কৃষ্ণক সুমৰি।

ৰথত চড়িলা যায় সৈন্যৰূপ ধৰি॥

